
	తే.	
వంటయిలు సొచ్చెఁ గుందేలు వనజనయన!

మెచ్చినారము విధి నిన్నుఁ దెచ్చినపుడ

యడవిలోపల నున్న గేహమున నున్నఁ

బొందఁగల భాగ్యవిభవంబు పొందుఁ బురుషు.

	వ.	
అని యంతఃపురచరుల ‘దీని నభ్యంతరంబునకుం గొనిపొం’డని పలికినం గళవళింపక కాళరాత్రి రాత్రించరేశ్వరున కి ట్లనియె.

	ఉ.	
నీతివిదుండ వీవు రజనీచరవంశవరేణ్య! యర్హ మే

దూతలమాటకుం గినియ! దూతలు నేరక యాడినప్పుడుం

గాతురు తప్పు విశ్వనయకార్యధురంధరు లైనభూపతుల్

దూతకు నిష్టసిద్ధికయి తూరఁగ నాడఁగఁ జెల్లు భూపతిన్.

	సీ.	
నయపరాక్రమము లెన్నడు ప్రయోగింప రే

        దేశకాలములు శోధించి చూచి?

నన్నుఁ బట్టగ నైన యదియేమి? పట్టంగ

        రాదె న న్నేలిన రాజవదన?

నెంద ఱబ్బరు నీకు నేను సైతంబుగాఁ

        బర్వతాత్మజ పట్టువడినయపుడు

నే నాఁక సుండనీ కెవ్వారు చూపెద

        రింక నెఱింగి యీయిందువదన?



	 





	తే.	
వేఁటకానికి మృగము లేవెంట వచ్చుఁ

దెలియుమా దీముఁ గాలిచి తినిన పిదప?

నన్నుఁ బట్టిన దొరకునే నగతనూజ

ప్రథననిర్జితదిగధీశ! రాక్షసేశ!

